


IMPRESUM

Urednice časopisa: 

Nadya Bektić, Esma Muminović,
Zejneb Balić, Zejneb Katerji, 

Zehra Šeko

Redakcija: 

Asja Sijamić, Nur Bečić,Emina
Hantalašević, Lamija Neretljaković,

Uma Hećo

Naslovna strana: 
Fatima Malagić



Sadržaj:

Riječ urednica
Riječ direktorice 
Školske aktuelnosti
Zanimljivosti iz
produženog boravka
Intervju sa...
Neki novi klinci...
Perom i kistom naših
 učenika 
Zabavne strane
Kreativni kutak
English corner



Riječ urednica
Dragi čitatelji,

pred vama je sedamnaesti broj
školskog časopisa Čarobna riječ, mjesto
gdje se susreću mašta i znanje, dječija

radoznalost i snaga pisane riječi.

Zahvaljujemo se svim učenicima koji su
svojim radovima obogatili ovaj broj,
kao i nastavnicima koji ih nesebično

podstiču i podržavaju. 
Nadamo se da će vam sedamnaesti broj

Čarobne riječi donijeti radost,
inspiraciju i podsjetnik da svaka riječ

može biti početak nečeg lijepog.

 Urednice časopisa:
 Nadya Bektić, Esma Muminović, 

Zejneb Balić, Zejneb Katerji



Dragi učenici, poštovani nastavnici i cijenjeni
čitatelji,

Sa posebnim zadovoljstvom vam predstavljam
sedamnaesti broj školskog časopisa Čarobna riječ.
Ovaj časopis već godinama svjedoči o kreativnosti,

trudu i talentu naših učenika, ali i o predanosti
nastavnika koji ih usmjeravaju i podstiču na

izražavanje, razmišljanje i stvaralaštvo.
Zahvaljujem se uredničkom timu, svim autorima,

nastavnicima i saradnicima koji su svojim
zalaganjem omogućili da ovaj broj ugleda svjetlo
dana. Vaš trud i entuzijazam predstavljaju ponos

naše škole.
Vjerujem da će i ovaj broj Čarobne riječi pronaći put
do srca čitatelja i biti podsticaj novim generacijama

da pišu, stvaraju i sanjaju.

Srdačno,
 direktorica škole, Emina Mujan

Riječ direktorice



Školske aktuelnosti 
Dobro nam došli, đaci prvaci!

Prvi školski dan uvijek nosi posebnu čaroliju – trenutak koji djeca i
njihove porodice pamte cijelog života. Naša škola je i ove godine s

posebnom pažnjom pripremila svečan i radostan doček
za najmlađe učenike. Kroz pjesmu, ples i veselu atmosferu, naši

prvačići zakoračili su na put znanja, druženja i lijepih uspomena koje
će ih pratiti kroz cijelo školovanje. Osmjesi na njihovim licima

pokazali su da je prvi školski dan zaista bio poseban.
Posebnu zahvalnost upućujemo Općini Stari Grad, koja je

obezbijedila prigodne poklone za sve prvačiće naše općine,
uljepšavši im početak školskog putovanja. Dragi prvačići, želimo vam

sretan i uspješan početak, mnogo prijateljstva, igre i učenja!



Školske aktuelnosti 
Posjeta učenika devetih razreda Europe House-u!

Dana 16. septembra 2025. godine učenici devetih razreda naše škole posjetili su
Europe House u Sarajevu, gdje su imali priliku pogledati izložbu u sklopu

Sarajevo Foto Festa. Tokom posjete, uposlenica Tajra upoznala je učenike s
osnovnim funkcijama ove ustanove i naglasila da učenici, ukoliko žele, mogu

svakodnevno koristiti biblioteku u periodu od 9:00 do 17:00 sati. Učenici su na
posjetu išli u pratnji nastavnice Likovne kulture Alise Krešo.

Naša škola za zeleniju budućnost!

Učenici četvrtog razreda naše škole na Sedreniku imali su priliku obilježiti
Međunarodni dan sadnje drveća zajedno sa prijateljima iz ProCredit Bank. Tom

prilikom dobili smo vrijedne poklone – sadnice koje će uljepšati naš školski prostor
i doprinijeti zdravijem i zelenijem okruženju. Učenici su sa velikim zadovoljstvom

učestvovali u akciji sadnje i time pokazali da mala djela postaju velika kada ih
radimo zajedno. Zahvaljujemo se ProCredit Bank na podršci i zajedničkoj brizi za

prirodu i našu budućnost!



Školske aktuelnosti 
Učenici sedmog razreda na planinarskom pohodu:

Bjelašnica 2025 !

Dana 24. 9. 2025. godine, naši učenici sedmog razreda proveli su
nezaboravan dan na Bjelašnici u sklopu Škole planinarstva koju
organizuje Ministarstvo obrazovanja Kantona Sarajevo. U pratnji

učenika bili su nastavnici Sanin Škamo, Suada Zahirović, Arnesa Zebić
i Amina Hajrović. Ovo je bio njihov prvi planinarski pohod u ovoj
školskoj godini. Ruta planinarenja je bila: Babin do - Kuća spasa -

Javorak i nazad. Uživali su u prirodnim ljepotama, razvili nova
prijateljstva, stekli nova iskustva i znanja, te ponijeli kući pregršt

nezaboravnih uspomena.



Posjeta Narodnom pozorištu osmih razreda

U okviru specifičnih oblika rada iz predmeta Muzička kultura, učenici osmog razreda
naše škole imali su priliku da u Narodnom pozorištu prisustvuju baletskoj predstavi

„Grk Zorba“.
Ovaj umjetnički doživljaj obogatio je njihovo razumijevanje muzičke i scenske

umjetnosti, a istovremeno im pružio priliku da uživaju u jedinstvenom spoju muzike,
pokreta i emocija.

Učenike su u pratnji vodile nastavnice Branka Popović i Sabina Beširević

Evropska noć istraživača

Grupa učenika iz VIII-2 naše
škole, u pratnji bibliotekarke

Enide Krehić i razrednice
Sabine Beširević, imali su

priliku učestvovati u
ovogodišnjoj Evropskoj noći

istraživača.
Tokom posjete obišli su

različite radionice, gdje su na
kreativan i interaktivan način

istraživali nauku, učili kroz igru
i imali priliku otkriti koliko

istraživanje može biti
zanimljivo i zabavno.

Školske aktuelnosti 



Race for the Cure

Učenice naše škole u pratnji školske
psihologinje Amine pridružile su se

utrci Race for the Cure.
Željele su pružiti podršku ženama koje

se bore protiv raka dojke. 
Na ovaj način zajedno podižemo

svijest o važnosti prevencije, ranog
otkrivanja i solidarnosti u borbi protiv

ove bolesti.
Ponosni smo na naše vrijedne učenice
koje svojim primjerom pokazuju snagu

zajedništva i humanosti!

Dan formiranja brigada Armije Bosne i Hercegovine na području
Starog Grada

28. septembar ⚜ - Dan formiranja brigada Armije Republike Bosne i Hercegovine na
području Starog Grada U nedjelju 28. septembra  učenici Historijske sekcije naše škole

prisustvovali su obilježavanju Dana formiranja brigada Armije Republike Bosne i
Hercegovine na području Starog Grada. Otkriveno je novo spomen-obilježje posvećeno

svim borcima Starog Grada, nakon skoro trideset godina. Zatim je slijedio prigodan
program u Velikoj sali Općine Stari Grad.

Školske aktuelnosti 



Volimo domaće - posjeta tvornici čarapa “Ključ”

Učenici IV razreda su u sklopu realizacije projekta pod nazivom: “Volimo domaće-
edukacija učenika o našoj privredi.” posjetili najstariju fabriku u Bosni i Hercegovini,

tvornicu čarapa Ključ u Sarajevu.
Učenici su u pratnji tehnologa obišli pogon firme i direktno vidjeli način proizvodnje.

Ovom posjetom istakli smo značaj naše domaće proizvodnje.Na kraju su učenici
dobili i mali poklon,te seovom prilikom zahvaljujemo. Kupujmo domaće!

Škola planinarstva- Igman

Dana, 03. 10. 2025. godine. su učenici sedmih razreda naše škole posjetili snijegom
prekrivenu olimpijsku planinu Igman u sklopu projekta „Škola planinarstva“, koji organizuje

Ministarstvo za odgoj i obrazovanje Kantona Sarajevo.
U pratnji učenika bili su naši nastavnici Sanin Škamo, Dalila Kaljanac i školski psiholog Amina

Osmanagić. Ovo je bio njihov drugi planinarski pohod u ovoj školskoj godini.
Ruta planinarenja obuhvatala je: Olimpijske skakaonice – Šehidsko mezarje – Veliko Polje.

Školske aktuelnosti 



Školske aktuelnosti 
Svjetski dan mentalnog zdravlja 

Dana 10. 10. 2025. obilježili smo Svjetski
dan mentalnog zdravlja u našoj školi. 
Istakli smo važnost brige i podrške za

zdravlje uma, jer svako od nas zaslužuje
da se osjeća sigurno, voljeno i podržano. 
Posebno smo ponosni na naše učenike

IX-3 odjeljenja koji su zajedno sa školskim
psihologom simbolično pružili “ruke
podrške” našim dragim prvačićima,

pokazujući da zajedništvo i empatija čine
našu školu ljepšim mjestom za sve.

˝Upoznajmo našu domovinu˝

Članovi Geografske sekcije, ˝Upoznajmo našu domovinu˝ posjetili su
Historijski muzej u Sarajevu, nakon čega su se počastili slanim i slatkim

specijalitetima. U pratnji učenika bio je nastavnik Narcis Hadžiabdić.



Oktobar- Mjesec knjige

Oktobar je mjesec knjige, a mi
smo ga proveli  bajkovito. Naša

bibliotekarka Enida Krehić i
nastavnica Amra Karić oživjele su

Trnoružicu na bosanskom i
engleskom jeziku. Djeca su učila

nove riječi, igrala se, crtala i
doživjela bajku u punom sjaju!
#MjesecKnjige  #Trnoružica 

#Sleepingbeauty 
#ČitanjeJeZakon

Čarolija pisane riječi

Povodom Oktobra – mjeseca knjige, učenici Dramske sekcije naše škole,
zajedno sa nastavnicom Segmedinom Ismić, pripremili su kreativan pano
koji &quot;slavi&quot; čaroliju pisane riječi. Pano je ispunjen inspirativnim

citatima o knjigama i čitanju, ali i ilustracijama koje su prožete jesenjom
temom. Kroz ovaj pano, učenici su željeli da podsjete sve nas koliko su knjige

važne – ne samo za znanje, već i za maštu, saosjećanje i razumijevanje
svijeta oko nas.

Školske aktuelnosti 



Posjeta Svrzinoj kući – putovanje kroz
prošlost Sarajeva

Dana 15.10.2025.godine učenici VII-3 su, u
pratnji razrednice Suade Zahirović, posjetili
Svrzinu kuću. Učenici su sa oduševljenjem

slušali o načinu života naših predaka, o kulturi i
običajima i uz zanimljivu priču vodiča obišli

prostorije i slušali o njihovoj zanimljivoj
namjeni.

  
  

Bez poraza na otvaranju: Učenici naše škole blistali u prva tri kola

U ponedjeljak 20.10.2025.godine počela je nogometna liga osnovnih škola sa općine Stari
Grad. Naša škola je u prva tri kola koja su odigrana isti dan ostvarila pobjedu i dva

neriješena rezultata. Na tabeli nakon tri kola naša škola zauzima drugo mjesto. Nastavak
takmičenja planiran je za 17.11.2025.godine gdje ćemo odigrati još dvije utakmice. Ukupno

će se odigrati 10 utakmica u ligaškom formatu gdje će četiri najbolje ekipe izboriti
završnicu takmičenja.   

Školske aktuelnosti 



Svjetski dan jabuke –
20.oktobar

Učenici svih odjeljenja četvrtog
razreda obilježili 20. oktobar –

Svjetski dan jabuke!
Kroz igru i razgovor učenici su
naučili koliko su jabuke važne i
zdrave za naš organizam. Djeca

su uživala, a posebno su se
razveselila ukusnim poslasticama

od jabuka. Hvala svima koji su
doprinijeli na svoj način i obilježili

s nama ovaj slatki dan!

Školske aktuelnosti 



Drugo mjesto na 27. takmičenju
“Upozorenje na opasnost od mina” 

Na ovogodišnjem 27. takmičenju
“Upozoravanje na opasnost od mina”

učenici naše škole osvojili su drugo mjesto.
Ekipu su činili :

Sara Ljušaj
Iman Tvico
Faris Žužić

Zamjena : Asja Kapetanović
Voditelj sekcije : Amina Hajrović

Posjeta kinu Cineplexx

21.10.2025.godine učenici VII-1 su u pratnji nastavnice Elvedine
Ličanik posjetili kino Cineplexx. Uživali su u filmu,druženju i zabavi.

Školske aktuelnosti 



U dodiru s naslijeđem: Posjeda preduzeću “Zanat”

Dana 21.10.2025.godine učenici devetog razreda naše škole posjetili su
preduzeće „Zanat“ u Sarajevu koje se bavi tradicionalnim konjičkim

drvorezbarstvom i izradom unikatnog namještaja ručnim tehnikama.
Tokom posjete, predstavnici firme su učenicima održali predavanje o

historiji i razvoju zanata, o tome kako je konjičko drvorezbarstvo uvršteno
na UNESCO listu nematerijalne kulturne baštine, te su im objasnili proces

izrade drvenih predmeta – od idejnog rješenja, dizajna i odabira
materijala do završne obrade i dekoracije. Tokom razgovora, predstavnici

firme su istakli važnost očuvanja starih zanata i mogućnosti koje se
otvaraju kroz spoj tradicije, dizajna i savremenog tržišta. Posjeta je
protekla u pozitivnoj i edukativnoj atmosferi. Učenici su pokazali

interesovanje, postavljali
pitanja o ručnom radu i kulturne baštine Bosne i Hercegovine.

Školske aktuelnosti 



U susret savremenoj umjetnosti: Posjeta Sarajevskom
paviljonu Gaza Bijenala

Učenici devetog razreda posjetili su 21.10.2025. godine Umjetničku
galeriju Bosne i Hercegovine, gdje su prisustvovali izložbi u okviru
Gaza Bijenala – Sarajevski paviljon. Tokom posjete učenici su se

upoznali sa djelima bosanskohercegovačkih i palestinskih
umjetnika, nastalim u okviru projekta koji povezuje umjetnost i

društvenu angažovanost, s ciljem promicanja solidarnosti, otpora i
dijaloga kroz umjetnički izraz. Posebno je naglašena saradnja
između sarajevskih umjetnika i umjetnika iz Gaze, čiji radovi

svjedoče o snazi stvaranja u teškim okolnostima. Kroz posjetu
učenici su stekli uvid u savremene umjetničke prakse, načine

interpretacije stvarnosti i ulogu umjetnosti u prenošenju humanih i
univerzalnih poruka. Posjeta je protekla u edukativnoj i

inspirativnoj atmosferi, a učenici su pokazali interesovanje i 
učestvovali u razgovoru o viđenim djelima.

Školske aktuelnosti 



Jesen u školskoj biblioteci

Povodom oktobra-mjeseca knjige, Međunarodnog dana školskih
biblioteka i Nacionalnog dana svjesnosti o bibliotekama u našoj

školskoj biblioteci su organizovane radionice za 6-1 i 7-2 . Učenici su
imali priliku

kroz četiri tematska kutka da istražuju, čitaju, stvaraju kreativne
radove i daju prijedlog bibliotekarki za kutke koje ćemo posjetiti u

novembru.
Učenici su podijeljeni u četiri grupe, i svaka je dobila određeni kutak,

kao i zadatke.
1. Pisci rođeni u oktobru: Na jedan dan smo postali novinari te

intervjuisali pisca.
2. Jesen u školskoj biblioteci: Kreirali smo zanimljive radove o jeseni.

3. Zanimljive knjige u školskoj biblioteci: U želji da zainteresujemo
druge za našu knjigu osmislili smo knjižni trailer i slogan.

4. Životinje su naši prijatelji: Pisali smo o ugroženim vrstama
životinja i priče o prijateljstvu životinja i čovjeka.

Razgovarali smo o značaju biblioteka, knjiga i čitanja. Čitamo, učimo
i istražujemo! Učenici su predlagali da u novembru napravimo

historijski kutak, kao i kutak prijateljstva. Dobro nam došli!

Školske aktuelnosti 



Treći planinski pohod- Trebević

Danas, 27.10.2025. godine, naši učenici
sedmog razreda proveli su nezaboravan

dan na Trebeviću u sklopu Škole
planinarstva koju organizuje Ministarstvo
obrazovanja Kantona Sarajevo. U pratnji
učenika bili su nastavnici Sanin Škamo i

Hamza Žunić. Ovo je bio njihov treći
planinarski pohod u ovoj školskoj godini.
Ruta planinarenja je bila: Ravne – Dobra

voda – Studenac – Dom PD Trebević – Bob
staza – Vidikovac. Uživali su u prirodnim
ljepotama, razvili nova prijateljstva, stekli

nova iskustva i znanja, te ponijeli kući
pregršt nezaboravnih uspomena.

Predavanje “Zaštita djece u digitalnom okruženju”

Dana, 5.11.2025.u našoj školi održano je zajedničko predavanje za
roditelje, nastavnike i stručne

saradnike na temu „Zaštita djece u digitalnom okruženju“.
Predavanje je održao stručni saradnik iz KJU “Porodično savjetovalište”

koji je govorio o važnosti
prepoznavanja rizika i pravilnog usmjeravanja djece u korištenju interneta

i digitalnih tehnologija.

Školske aktuelnosti 



Genijalni umovi koji mijenjaju svijet

Svjetski dan izumitelja
Članovi Tehničke sekcije i učenici odjeljenja IX 2 i IX 3 su nakon
istraživačkog projekta o izumiteljima koji su promijenili svijet

postavili izložbu radova i panoe u holu škole. Obilježavanjem ovog
datuma podsjetili smo se na genijalne umove koji su poboljšali naš

svakodnevni život i razvijali vjeru u vlastite ideje i promjene.

Uspjeh naših fudbalera

Učenici naše škole danas su nastavili sa
takmičenjem u nogometu. Na rasporedu
su bile dvije utakmice. U prvoj utakmici

naša škola je pobjedila OŠ "Vrhbosna", dok
je u drugoj utakmici upisala poraz od OŠ
"Edhem Mulabdić". Nakon pet odigranih

utakmica imamo dvije pobjede, dva
neriješena rezultata i poraz. Takmičenje se

nastavlja sljedeće kalendarske godine, u
drugom polugodištu, gdje će se odigrati još
pet kola nakon čega slijedi finalni turnir. ⚽

⚽⚽

Svjetski dan ljubaznosti

Svjetski dan ljubaznosti obilježava se 13. novembra.
Ove godine smo odlučili da organizujemo izazov koji je trajao sedam dana. Kreirali
smo kutiju ljubaznosti koja je stajala u holu škole i učenici su pisali poruke šta su

dobro učinili taj dan. 
Vijeće učenika je animiralo svoje drugare, i dobili smo mnoštvo divnih poruka i

djela koja naši učenici čine svaki dan. Nakon te sedmice, članovi Vijeća učenika su
napravili plakate - Zid ljubaznosti, na kojem možemo vidjeti dobra djela i drugi-

preporuke na koji način možemo nekome uljepšati taj dan. 
Ne košta nas ništa biti ljubazni, a nekome možemo uljepšati dan.

Aktivnostima koordinirale pedagoginja, psihologinja i bibliotekarka!

Školske aktuelnosti 



Kultura sjećanja živi kroz mlade generacije

Povodom Dana državnosti BiH, Geografska sekcija posjetila je
Muzej zločina protiv čovječnosti i genocida. U tišini izložbenih

prostorija, među svjedočanstvima bola i otpora, učili su o
najmračnijim poglavljima naše historije. 

Ova posjeta nije bila samo edukativna, bila je čin poštovanja,
empatije i odgovornosti.

U pratnji učenika bio je nastavnik Narcis Hadžiabdić.

Vidim, čujem, učim – u svijetu pozorišta

Učenici osmog razreda, sva tri odjeljenja, u periodu od 17. do 20. 11. 2025. godine
posjetili su Pozorište mladih u sklopu realizacije posebnog programa Vidim, čujem, učim. 

Tokom posjete, učenici su radili u manjim grupama od po 15 članova te su imali priliku
razgovarati, postavljati pitanja, diskutovati i otkrivati „pozorište iza scene“ – način rada,
procese i kreativne ljude koji stoje iza pozorišne magije. Posebno iskustvo učenicima je

pružila stručna osoba , gospodin Adnan Rešić, koji ih je vodio kroz prostor pozorišta,
pojašnjavao procese i odgovarao na njihova pitanja. U pratnji učenika bili su i njihovi

razrednici: Nermina Šehović, Sabina Beširević i Sanin Škamo.

Školske aktuelnosti 



Priredba povodom Dana državnosti Bosne i Hercegovine

U našoj školi održana je svečana priredba povodom Dana državnosti Bosne i
Hercegovine. Prisutni su imali priliku uživati u horskim i solističkim

izvedbama najljepših pjesama o Bosni, patriotskim recitacijama, scenskim
nastupima, kratkim performansima, plesu i kreativnim sadržajima koji slave

domovinu, njenu historiju, kulturu i ljepotu. Njegujemo svoje korijene,
slavimo prošlost, gradimo mostove mira, zajedništva i ljubavi – jer domovina

živi u svakom od nas.

Školske aktuelnosti 



Bosanskohercegovački gradovi u
dječijim srcima

Povodom Dana državnosti Bosne i
Hercegovine, učenici četvrtog razreda
realizovali su niz kreativnih aktivnosti.
Svaki učenik je odabrao jedan grad u

Bosni i Hercegovini te ga ukratko opisao,
predstavljajući znamenitosti i posebnosti
izabranog mjesta. Nakon toga, učenici su

svoje radove upotpunili likovnim
prikazima gradova, pokazujući

maštovitost i kreativnost kroz crtanje.
Aktivnosti su završene zajedničkim

pjevanjem pjesama posvećenih domovini,
čime su učenici na lijep i svečan način

obilježili ovaj važan dan.

Posjeta kinu Cineplexx - IX razredi

Učenici devetih razreda  posjetili su  kino Cineplexx gdje su gledali film
„Hajduk u Beogradu“, koji je adaptacija istoimene dječije knjige.

U pratnji učenika bile su razrednice: Amra Karić, Nedina Bećirović i
Edisa Bajramović.

Školske aktuelnosti 



Svjetski dan osoba s invaliditetom

Učenici sedmog razreda, zajedno sa svojim
razrednicama i školskim psihologom, obilježili
su Svjetski dan osoba s invaliditetom kroz niz

aktivnosti koje su naglašavale
empatiju,razumijevanje i važnost vršnjačke

podrške.
Kroz zajednički rad, razgovor i kreativne
zadatke, učenici su imali priliku razvijati

osjećaj uvažavanja različitosti, ali i prepoznati
koliko je svaka mala gesta podrške značajna.

Školske aktuelnosti 



Nijedno dijete bez paketića – humanost na djelu

Učenici naše škole učestvovali su u humanitarnoj akciji „Nijedno dijete bez
paketića“, koju organizuje udruženje „Ruku na srce“.

Hvala svim učenicima, roditeljima i nastavnicima koji su doprinijeli da uljepšamo
praznike mališanima kojima je to najpotrebnije.

Učenici šestog razreda u posjeti Olimpijskom muzeju

 U petak, 5.12.2025. godine učenici šestog razreda naše škole posjetili 
 su Olimpijski muzej, gdje su imali priliku saznati više o bogatoj 

 olimpijskoj tradiciji Sarajeva i historiji Zimskih olimpijskih igara 1984.
 Uz stručno vođenje, razgledali su vrijedne eksponate, sportske rekvizite i fotografije

koje prikazuju značajne trenutke iz prošlosti našeg grada. Ova posjeta bila je
zanimljivo i poučno iskustvo kroz koje su učenici nakreativan način povezali učenje

sa stvarnim događajima iz historije sporta.

Školske aktuelnosti 



Sajam “Knjige u nišama“

Članovi Vijeća učenika u pratnji pedagoginje, psihologinje i bibliotekarke su
10.12.2025. godine posjetili Sajam "Knjige u nišama", koji se održava u Bosanskom

kulturnom centru. Cilj ovog Sajma je da se učenici upoznaju sa najnovijim
izdanjima bosanskohercegovačkih izdavača. Učenici su razgledali štandove i

otkrivali nova izdanja, a neki su i kupili knjige i time obogatili svoju kućnu
biblioteku.

Posjeta Muzeju Sarajeva

U okviru vannastavnih aktivnosti i posebnih programa učenici petog razreda
posjetili su Muzej Sarajeva. Tokom ove posjete proširili su svoje znanje o

kulturno historijskom razvoju Sarajeva i Bosne i Hercegovine.
Posebno se zahvaljujemo ljubaznom osoblju koje je veoma strpljivo i stručno

odgovaralo na brojna pitanja naših učenika.

Školske aktuelnosti 



U petak 12.12.2025. godine, za
učenike petog i devetog
razreda realizovana su

predavanja na temu
"Korištenje interneta i online

sigurnost " i "Prevencija
zloupotrebe pirotehničkih

sredstava".
Predavanje su realizovali

pripadnici PU Stari Grad - Rad
policije u zajednici.

Zahvaljujemo se Policiji KS na
korisnom predavanju i saradnji

u jačanju sigurnosti naših
učenika. 

Policija u zajednici 
Školske aktuelnosti 



Sajam "Knjige u nišama" sa četvrtim razredima

U petak 12.12.2025. godine su učenici IV-1 i IV-2 posjetili
Sajam "Knjige u nišama" u Bosanskom kulturnom centru, gdje

smo prisustvovali i promociji knjige "Vilenjakovo pero".
Učenici su imali priliku družiti se s piscem, razgledati bogatu

ponudu izdanja te učiti o važnosti čitanja i književnosti na
kreativan i inspirativan način. Ovakve aktivnosti potiču ljubav

prema knjizi i razvijaju kulturu čitanja, zbog čega ćemo ih
nastaviti rado posjećivati.

Školske aktuelnosti 



Zanimljivosti iz produženog boravka 

Dječija nedjelja u produženom boravku

Dječija nedjelja je posebna sedmica posvećena pravima, sreći i dobroti djece.
cilj obilježavanja je podsjetiti koliko je važno da svako dijete odrasta u

okruženju punom ljubavi, razumijevanja i podrške. Povodom obilježavanja
ovog datuma u produženom boravku organizovane su edukativne radionice
sa učenicima prvog i drugog razreda. Kroz razgovor i zajedničke aktivnosti,
govorili su o dječijim pravima, njihovim želјama, snovima i onome što im je

važno u svakodnevnom životu. Nakon razgovora, učenici su svoje ideje, želje i
snove prenijeli na papir, stvarajući predivne crteže i poruke koje nas

podsjećaju koliko su dječiji glasovi važni i koliko svijet može biti ljepše mjesto
kada ga gledamo njihovim očima. Djeca su naša budućnost- čuvajmo njihov

osmijeh svaki dan



Pravi junaci biraju zdrave zalogaje - Svjetski dan
hrane u drugom razredu

Povodom Svjetskog dana hrane, učenici drugog razreda u
produženom boravku su učili o važnosti pravilne ishrane kroz različite

aktivnosti. Čitali smo priču „Hrabri vitamini“, razgovarali o zdravim
navikama i crtali svoje vitaminske superjunake. Našu učionicu je zatim

osvijetlio semafor ishrane, uz koji su učenici naučili da: zeleno znači
“jedem svakog dana”, žuto “ponekad”, a crveno “rijetko ili nikad”.

Zajedno smo zaključili da pravi junaci biraju zdrave zalogaje i osmijeh
svaki dan!

Zanimljivosti iz produženog boravka 



Zdrava hrana i pravilna ishrana

Radionica: 
Zdrava hrana i pravilna ishrana

🍊🍑🍉🌶🍅🍎🍒🍓

U produženom boravku smo proveli radionicu na temu
„Zdrava hrana i pravilna ishrana“. Cilj radionice bio je

povećati svijest učenika o važnosti zdrave i
uravnotežene ishrane. Tokom aktivnosti smo analizirali
reklame i kataloge raznih trgovina hrane te uočili da se

u njima najčešće nudi nezdrava hrana — grickalice,
gazirani sokovi i slatkiši. Učenici su naučili zašto su

vitamini i minerali važni za naš organizam i koje
namirnice ih sadrže.

Zajedno smo otkrili da:
Zeleno voće i povrće (špinat, brokula, kiwi) sadrži
puno željeza, kalcija, vitamina K i C – važnih za kosti i
imunitet.
Crveno (paradajz, jagode, lubenica) obiluje
likopenom i vitaminom C – jača srce i krvne žile.
Ljubičasto (borovnice, kupine, patlidžan) ima
antioksidanse – pomažu u zaštiti ćelija.
Narandžasto (mrkva, bundeva, narandža) je bogato
vitaminom A i beta-karotenom – čuva vid i kožu.
Žuto (banane, kukuruz, limun) sadrži vitamin B i C te
kalij – daje energiju i jača imunitet.

  Na kraju radionice učenici su shvatili da raznovrsna
ishrana i boje na tanjiru znače više zdravlja i energije.

Kao šlag na tortu bila je voćna salata. 

Zanimljivosti iz produženog boravka 



Dan državnosti Bosne i Hercegovine

💙🤍💛Dan državnosti Bosne i Hercegovine💙🤍💛
Svim roditeljima, učenicima i uposlenicima naše škole, kao i svim

stanovnicima Bosne i Hercegovine i svima onima koji nose Bosnu u srcu,
želimo sretan Dan državnosti! Neka ovaj dan bude podsjetnik na snagu,
ponos i ljubav prema našoj domovini. Bosna je u našim srcima – danas i

svaki dan. 💙🤍💛
Produženi boravak OŠ "Mula Mustafa Bašeskija"

Zanimljivosti iz produženog boravka 



Intervju sa ...
učiteljicom Amrom Lukačević

Imali smo zadovoljstvo razgovarati s učiteljicom
Amrom, 

koja je s nama podijelila svoje iskustvo rada u
obrazovanju, izazove s kojima se svakodnevno

susreće te pristup koji primjenjuje u radu s
učenicima. U nastavku donosimo intervju.

 Član redakcije: Kada ste prvi put osjetili da želite postati učiteljica i šta
je presudno uticalo na tu odluku?

Učiteljica Amra: Iskreno željela sam biti stomatolog i, čekajući da prošire
listu kandidata koji su položili prijemni ispit na Stomatologiji, sasvim slučajno

sam predala dokumente i na Pedagoškoj akademiji, izašla i vrlo uspješno
uradila test za koji se nisam čak ni pripremala. U jednom momentu sam

donijela odluku da ostanem i školujem se za buduću učiteljicu.
 Član redakcije: Koji razred ili uzrast Vam je trenutno najveći izazov?

  Učiteljica Amra: Za mene je vođenje i usmjeravanje prvog razreda najveći
izazov, jer se po prvi put upoznajem sa učenicima, njihovim osobnostima,
potencijalima, usaditi im radne navike i uopše približiti im školu i školske

obaveze, učiniti školsku učionicu voljenim mjestom je složen, ali lijep zadatak.
Član redakcije: Kako planirate nastavni čas da bi učenici ostali aktivni i

motivisani od početka do kraja?
Učiteljica Amra: Nastavni čas je koncept koji zavisi od mnogo faktora,

pripreme nastavnika, predznanja učenika, motivacije..koja uključuje pohvalu,
podršku, razumijevanje, interakciju, a prije svega jednu spontanu atmosferu

u kojoj dominira zdrava komunikacija praćena obostranim poštovanjem i
povjerenjem u ono što se radi.

Zadaci za učenike,trebaju biti jasni,sa jasnim uputama i uz konstantno
praćenje nastavnika,što uglavnom daje rezultate.

Član redakcije: Kako pristupate učeniku koji ima poteškoće u učenju ili
gubi samopouzdanje?

Učiteljica Amra: Razgovor je taj koji „liječi“ ,pristupam koncepciji lakših
zadataka koje učenik za početak može bez poteškoće i pomoći riješiti kako bi

mu se vratilo samopouzdanje, a kasnije „idemo“ ka složenijim zadacima.



Intervju sa ...
učiteljicom Amrom Lukačević

Član redakcije:Koliko su Vam važni razgovori s roditeljima i kako
oni doprinose uspjehu učenika?

Učiteljica Amra:Komunikacija sa roditeljima olakšava rad sa
učenikom, jer uvijek naglašavam da smo mi sa istih „tribina“ i da

navijamo za uspjeh djeteta.
Član redakcije: Koju osobinu kod učenika najviše cijenite i trudite

se razvijati kroz nastavu?
Učiteljica Amra: Kod učenika prije svega zapažam i cijenim kulturu
ponašanja, a zatim sve ostalo: ambiciju, temeljitost ,konstantnost u

radu.
Član redakcije:Kako balansirate nastavne obaveze i lični razvoj

kao učiteljica?
Učiteljica Amra: Nekada je to izazov, ali naš posao je, takav on

zahtjeva usavršavanje, praćenje inovacija i trendova u nastavi, što se
dešava uglavnom u „hodu“ .

Član redakcije: Koju poruku biste izdvojili kao najvažniju za svoje
učenike – danas i u budućnosti?

Učiteljica Amra: Scientia ipsa potentia est – Znanje je samo po sebi
moć.

Član redakcije: Kada biste mogli promijeniti jednu stvar u
obrazovnom sistemu, šta bi to bilo?

Uvesti odabir predmeta koje želimo izučavati i za koje ćemo se oblasti
usavršavati nakon petog razreda.

Član redakcije: Na koji način podstičete pozitivnu atmosferu
i međusobno poštovanje u razredu?

Učiteljica Amra: Na način da polazim od sebe “poštujem, da bi
bila poštovana“, iza mene je dvodecenijsko iskustvo u ovom

poslu koje mi je pokazalo da je upravo to „recept“ za autoritet,
kao i doslijednost zajednički dogovorenih pravila sa učenicima.



Neki novi klinci 

Asja Parla, učenica odjeljenja 5-3 i
ponosna članica UNO Basket selekcije

KK Realway, ostvarila je izvanredan
rezultat osvojivši 2. mjesto na

međunarodnom košarkaškom turniru
„Sončekov dan“, održanom u gradu

Nova Gorica (Slovenija) od 29. do 30.
novembra 2025. godine.

„Sončekov dan“ je prepoznat kao jedan
od najljepših turnira za najmlađe

takmičarske selekcije širom Evrope.
Osim vrhunske košarke, turnir nosi i

važnu poruku: „Fair play je SRCE športa.“
Asja je pokazala sportski duh, trud i

timski rad, dostojno predstavljajući svoj
klub i našu školu.

Ponosni smo na Asjin uspjeh i želimo joj
još mnogo ovakvih sportskih trenutaka

ispunjenih radosti i medaljama!



Neki novi klinci 

Emir aktivno učestvuje na međunarodnim i regionalnim plivačkim
takmičenjima, gdje ostvaruje zapažene rezultate. Tokom

dosadašnjih nastupa osvojio je brojne zlatne i srebrne medalje na
plivačkim mitinzima u Sarajevu, Banjoj Luci, Mostaru i drugim

gradovima, čime s ponosom predstavlja svoj klub, školu i grad.
Njegovi rezultati su plod kontinuiranog rada, istrajnosti i iskrene

ljubavi prema plivanju.
Plivanje za Emira nije samo sport, već način života. Rano ustajanje,
čak i tokom zimskih i hladnih dana, za njega ne predstavlja napor,

jer na svaki trening dolazi motivisan, posvećen i s jasnom željom za
napretkom i uspjehom. Svojim trudom i sportskim uspjesima

postao je uzor i svom mlađem bratu, kojeg je dodatno motivisao da
se uključi u plivanje. Mlađi brat je već sa šest godina počeo osvajati

prve medalje, što Emira čini posebno ponosnim, jer svojim
primjerom inspiriše druge, a naročito članove svoje porodice.

Posebnu zahvalnost upućujemo učiteljici Ismeti, čije razumijevanje,
podrška i susretljivost imaju neizmjeran značaj. Zahvaljujući njenoj

fleksibilnosti i spremnosti na saradnju, Emir uspješno usklađuje
školske obaveze sa sportskim treninzima i takmičenjima, te uredno

i odgovorno izvršava sve svoje školske zadatke.

Emir Pandžić, učenik četvrtog razreda
Osnovne škole „Mula Mustafa Bašeskija“

u Sarajevu, već tri godine s velikom
predanošću trenira plivanje u Plivačkom
klubu Sport Time Sarajevo. Svakodnevno

pohađa izuzetno zahtjevne jutarnje
treninge od 06:30 do 09:00, kao i

poslijepodnevne treninge od 15:00 do
17:00, što zahtijeva visok nivo discipline,

organizacije i lične odgovornosti.



Bosno moja tiha

Bosno moja tiha, pod nebom što
bdije,

u tvojim rijekama, srce mi se
smije.

Planine te čuvaju, kao straža stara,
svaka tvoja dolina priču svoju

stvara.

U tebi je toplina, u tebi je snaga,
zemljo puna duše, prkosna i

draga.
Gdje god da krenem, gdje god da

pođem,
u srcu te nosim - domovina moja,

živote moj.

Arman Musa IX-2

Perom i kistom naših učenika 



U baštama gdje cvjetovi mirišu,
gdje pogledi nikad ne zaviruju,

tamo snovi tiho u zoru stižu
i srca tajni svoje otkrivaju.

Tvoje oči, prelijepe su,
Plave, kao oblaci daleki..

One u mene svašta unesu,
Možda i tvoj pozdrav veliki.

Ali, u bašti dva mala cvijeta,
izgledaju mi vrlo poznato.

Liče na naša dva nerazdvojiva svijeta,
a to je najveće blago koje nam je dato.

U baštama gdje cvjetovi mirišu,
stalno me na nešto prisjećaju

Na naša dva prošla svijeta,
veća od bilo kog svjetskog leta...

U baštama među mirisnim cvjetovima,
nalaze se dva usamljena pupoljka.

Ja hodam po ogromnim gradovima,
zamišljajući sebe kao nekog junaka.

Čekam tebe svaki dan,
želja da se vratiš mi je san.

Dok kiša pada, razmišljam,
šta će mi se desiti.

Prekinuo sam i da pričam,
jer je teško ovo osjetiti.

Možda je sve ovo nebitno,
ali ponekad mi se čini

čudno.
Zato u baštama gdje

cvjetovi mirišu,
razne emocije dišu.

U baštama gdje cvjetovi
mirišu,

tuga i sreća se brišu
Predlažem da i ti dođeš,
pa da taj cvijet ubereš.

Farah Kadić VII-2

U baštama gdje cvjetovi mirišu

Perom i kistom naših učenika 



Moja draga nena Fahira, preselila je kad sam imala samo sedam godina.
Iako sam bila mala još uvijek se sjećam njene modro crvene kose, kratka, ali
mekana kao tkanina svile, uvijek bi bila puštena. Imala je smeđe oči kao
bosanska kafa koju bi svako jutro sebi pravila, a moje sitno tijelo bi sjelo
pored nje i umakala bi kocku šećera u njenu šolju. Nekim ljudima bi to
smetalo, ali ne njoj. Nenine tanke usne crvene kao krv bi srkale kafu i ljubile
mi čelo, a duge ruke bi me zagrlile i ne bi me puštale.

Voljela je čitati, stavila bi svoje prljave, zamagljene naočale, koje bi rijetko
kad obrisala, ja sam po tom pitanju na nju, a mi bi joj se svaki put smijali
kad bi je vidjeli, jer ništa drugo, kad vidiš njeno pjegavo nasmješeno lice nisi
mogao.

Imala je tako vješte, duge ruke, osim što je davala tople zagrljale bila je
odlična kuharica. Sve što napravi, čak i povrće, koje niko ne voli, bude joj
ukusno. Kao mala bih se čudila, pa bih pomislila da je ona neka vila bez
krila.

Njena smrt mi je teško pala, dugo bih sanjala kako je sve to bila šala i da je.
ona živa, nažalost bih se stalno probudila iz tog predivnog sna i morala se
vratiti u realnost.

Živjela je skromno u malešnom stanu dovoljan za nju i tetku, bio je ukrašen
na specifičan način koji je isticao baš nju. Najviše je voljela kuhinju jer, kao
što sam već i rekla, vrhunski je kuhala.

„Lice moje nene Fahire“

Emina Hantalašević VIII-2

Bio je decembar. Snijeg je padao, bijele pahulje su polako prekrivale
sarajevske ceste. Na snježnom prekrivaču ostajali su brojni otisci obuće, mnogi su vodili do
Autobuske stanice. Među njima su bili i tragovi troje mladih ljudi koji su tu noć koračali u novi,
nepoznat život. Tek su završili fakultet, dvije djevojke i mladić, Maja, Naida i Benjamin. Čekali su
autobus na kojem piše ,,Minhen“, čekali su svoju budućnost. Maja je drhtala, njena crna kosa
presijavala se na svjetlosti blijede svjetiljke na peronu. Jakne i kape su im već bile mokre i u tom trenu
vidješe autobus. Naidine smaragdno zelene oči se zamagliše suzama. Benjamin je htio reći bilo šta da
je utješi, ali je i on bio na rubu suza i knedla mu je stajala u grlu. Stajali su i samo se nijemo gledali.
Prolazile su minute i u jednom trenu se samo okrenuše i odoše. Tragovi teških kofera udaljavali su se
od autobusa. Nisu ušli u njega jer nisu imali snage. Još tu noć Benjamin odluči da im pokaže
započete projekte u svojoj garaži. Mislio je da zajedno mogu napraviti nešto za svoju budućnost.
Tada nije bio svjestan da će učiniti nešto i za budućnost mnogih drugih ljudi. Radionica je bila puna
alata, nacrta, mašina, neuredna, pretrpana...
- „Radio sam na nekom projektu,“ reče Benjamin.
One pogledaše nacrte i oči im zasijaše. Vidjele su šta se sve može uraditi i nije im bilo jasno zašto
Benjamin već nije nešto uradio.
- „Možemo osnovati svoju kompaniju,“ uzbuđeno reče Naida.
- „Ali nemamo novca,“ reče Benjamin.
Tada su shvatile zašto Benjamin do sada nije napravio ništa više s tim
projektom.
- „Možda je ideja previše luda, ali šta mislite da usavršimo projekt i  pošaljemo ga Boeingu,“ reče
Maja.
Naida i Benjamin se prvo nasmijaše, ali pomisliše da nemaju šta izgubiti i složiše se. Od narednog
jutra počeli su raditi na usavršavanju projekta za avion koji će biti sigurniji od svih do tada. Radili su
danima, mjesecima. Kada je konačno bilo gotovo, trebali su smisliti još ime.
- „Domovina“ – Naidi naziv kao da sam izađe iz usta.
Nakon godinu dana projekt „Domovina“ konačno je bio poslat Boeingu. Ubrzo stiže i poziv iz
kompanije, svi dogovori su išli brže nego što su mislili. Mnogi njihovi prijatelji s fakulteta bili su
vremenom zaposleni na projektu. Avion je bio u proizvodnji! Tačno dvije godine nakon onog dana
kada su zamalo otišli u neizvjesnu budućnost, 17. 12. 2023. Maja, Naida i Benjamin stajali su na pisti
Aerodroma Sarajevo. Čekali su da požele sretan put svim
putnicima na prvom letu aviona „Domovina“.
- „Dragi putnici, za letove ovim avionom dostupne su samo povratne karte,
jer ,,Domovina’’ to zaslužuje. A sada: Tvoja krila smo mi, Domovino, uzmi ih i poleti.“

Ajna Ibrahimović VI-2

Tvoja krila smo mi, domovino, uzmi ih i poleti

Draga Bosno i Hercegovino,

Pišem ti ovo pismo sa željom da ti kažem sve ono što često ostane neizrečeno. Možda si
mala zemlja, ali za mene si najveća jer u tebi je moj život, moj kuća, moje djetinjstvo,
moja porodica i sve uspomene koje čuvam kao najdragocjenije blago.

Kada pomislim na tebe, u meni se probudi neka posebna toplina. Vidim tvoje zelene
šume, tvoje planine koje stoje kao čuvari vremena, tvoje rijeke koje teku kao da nose
naše priče. Vidim gradove koji pamte i radost i bol, ali i dalje žive, kao da govore: “Idemo
dalje.” I baš to mi se najviše sviđa kod tebe, ta tvoja snaga da ustaneš, da nastaviš, da se
ne predaš.

Znam da nisi uvijek lagana za voljeti. Imaš svoje brige, svoje trenutke tišine i svoje stare
rane. Ali ja te volim baš takvu, za neke nesavršenu, stvarnu, iskrenu. U tvojim
pukotinama ja vidim ljepotu i samo to, u tvojim različitostima vidim bogatstvo, a u tvojoj
historiji vidim ponos.

Volim zvuk djece i graje na ulici. Volim tvoje ljude. Njihove osmijehe koji nekad izgledaju
kao da su došli iz inata, njihove šale koje vraćaju život i onda kada je najteže. Volim našu
gostoljubivost, toplinu i onaj osjećaj da nigdje nisam tako „svoja“ kao ovdje. Volim jutra
koja mirišu na kafu i večeri koje mirišu na rahatlokum.

Draga moja domovino, ti me učiš da cijenim mir, da budem zahvalna na malim stvarima i
da volim ono što imam. Učiš me da poštujem druge, jer si ti zemlja različitih boja, vjera,
jezika i običaja i nekako svi živimo odvojeno, a ipak svi živimo zajedno, kao jedna velika
porodica. Zahvaljujući tebi, znam da je ljepota u prihvatanju i razumijevanju.

Možda te nekad napustim na neko vrijeme, možda odem da učim, da rastem ili da
upoznam svijet, ali znaj uvijek ću se vraćati. Vraćat ću se tvojim ulicama, tvojim ljudima,
tvojoj tihoj toplini koju ne mogu pronaći nigdje drugdje. Nosim te u srcu kao što se nosi
najdraža pjesma ona koja se nikad ne zaboravlja.

Hvala ti, Bosno i Hercegovino, što mi daješ kuću, pripadnost, porodicu, prijatelje i ljubav.
Hvala ti što si moj početak, moja sadašnjost i moj budući put. Obećavam da ću tvoje ime
nositi s ponosom, gdje god da idem.
S ljubavlju,
Tvoja Asja.

Asja Sijamić VIII-2

U našoj školi, a pretpostavljam i u mnogim drugim, postoji jedna čudna tišina. Ona koja se pravi
kada odrasli govore da su dječije brige samo prašina koja se lahko otrese sa stola. Glasovi
odraslih zvuče kao da dolaze sa vrha visokih planina, dok se naši, dječiji glasovi gube u magli.
Na taj način smo naučili da samo klimamo glavom, ne iskazujemo svoja mišljenja i osjećanja i
postajemo hladni poput leda. Nakon duge šutnje, u meni se nakupilo toliko neizgovorenih stvari
da to više nisam mogla podnijeti.
No, nisam znala šta uraditi, kako pokrenuti promjene. Odličnu ideju su mi dala dva događaja
koja su se desila u mom razredu. Prvi događaj desio se sa djevojčicom Merjem. Ona je na času
sasvim tiho, neprimjetno i kulturno pokušala reći razredniku da ju dječaci iz razreda maltretiraju.
Nije imala namjeru praviti scenu, samo je željela da u školu može doći vesela, bez ikakvih briga
da će joj iko nauditi. Međutim, razrednik je na to samo odgovorio sa rečenicom koju smo navikli
čuti: „Riješit ćemo to poslije“. Merjem je na to tužno slegla ramenima i zašutjela. Naravno, to
razrednikovo „poslije“ nikada nije stiglo. Drugi događaj desio se malo poslije toga. Hodavši
pored školskog dvorišta, ugledala sam dječaka iz mog razreda, Alena, kako plače. Prišla sam mu
i pitala šta nije uredu. Kroz plač i jecanje je rekao da ga je nastavnik izbacio sa sekcije fudbala
jer je kasnio, te nije želio saslušati njegovo obrazloženje. To je Alena istinski povrijedilo i samo
mi je rekao: „Volio bih da me neko čuje“.
Cijele noći sam razmišljala o svemu što se dogodilo i kako mogu riješiti ove probleme. Uzela
sam neku staru svesku i na njenoj prvoj stranici napisala „Šta želiš promijeniti?“. Sljedeći dan, u
školi, ostavila sam tu svesku na stol, nerekavši ništa. Već se nakon velikog odmora nakupilo
nekoliko poruka poput: „Samo hoću da me neko shvati.“, „Ne želim plakati kući svaki dan.“,
„Želim da me neko pita kako sam, a ne samo jesam li uradila zadaću.“... To sam sve čitala na
putu kući i shavatila da problem nikada nije bio u tome da djeca nemaju glas, već to što niko ne
očekuje da ćemo ga uopšte iskoristiti. Odlučila sam ove poruke odnijeti pedagogici. Ruke su mi
se tresle, koljena klecala i srce lupalo. Nisam imala nikakav govor spreman niti samopouzdanja.
Samo sam joj spustila svesku na stol i rekla da ovo nisu pritužbe već ono preko čega prelaze kao
da su sitnice. Pročitavši, pogledala me blago. Zavladala je tišina, tišina govori. „Nadžo...ovo je
hrabrost i hvala ti na ovome“, rekla je. Idući dan odmah je zasvala sastanak sa nastavnicima,
roditeljima i par učenika. Ja sam samo rekla: „Ne želim više šutjeti!“, i predala im svesku.
Gledala sam kako su im se izrazi lica mijenjali dok su čitali.
Zaista, odmah nakon toga vidjela se promjena. U školi se pojavila kutija na kojoj piše: „Tvoj glas
vrijedi“. Nastavnici su počeli održavati radionice o komunikaciji s nama, podsticali su nas da
govorimo kako se osjećamo i šta nam smeta.
Najveća promjena, međutim, nije bila u školi. Bila je u meni. Shvativši da djeca nisu tiha zato što
nemaju šta reći, nego zato što se naviknu da ih niko neće slušati, prešla sam taj prag šutnje i na
glas rekla: „Dosta!“. Tada sam osjetila neku olakšicu, kao da je sve ono što sam čuvala u sebi
nestalo , a srce mi se ispunilo hrabrošću. Ovim putem želim svoj djeci reći ono što sam i sebi
trebala mnogo ranije: „Mi nismo samo djeca. Mi smo glas koji raste i ne treba nam dozvola da se
čuje.“

Tihi vrisak

Nadža Ćurovac VIII-2

Svako jutro, kad otvorim oči, svijet izgleda siv. Kao da
su se boje sakrile negdje iza oblaka, a ljudi žure kroz dan
bez ijednog osmijeha.
Ali onda čujem smijeh djece. Tanki mali glasovi koji
zvuče kao kistovi na papiru. I odmah primijetim, nije
svijet bez boja, nego ih odrasli ponekad zaborave vidjeti.
Ja kročim vani i nosim svoju paletu: žuto kad se
nasmijem, plavo kad postavim pitanje, crveno kad
hrabro kažem šta mislim, zelena kad se porim za ono što
je ispravno.
Svaki put kad djeca govore, svijet postaje topliji, življi,
šareniji. Moje riječi nisu velike, ali su iskrene, kapljice
boje koje padaju na sivi dan. l zato pričam. Jer kad dijete
kaže svoje mišljenje, to nije samo zvuk to je boja. Boja
koja se prolije po ulicama, školama i parku.
Možda sam samo dijete, ali znam ovo: kad nas puste da
učestvujemo, svijet više ne izgleda kao crno bijeli film.
Postane slika koju zajedno bojimo.
A ja ću nastaviti bojati svaki dan, dok god ima mjesta na
platnu svijeta.

Svijet boja

Nađa Bajramović VII- 2

Zimska čarolija

Snijeg tiho pada, svijet se smije,
u bijelom omotaču sve se krije.

Noć blista zvijezdama, hladna, čista,
u srcu toplina se lista.

Ulice šute, lampе sjaje,
zimska čarolija tu traje.

Zvona u daljini pjesmu prave,
 snovi bijeli, zvuk dječije graje.

Prozori sjaje toplinom doma,
dok zima šapće priče sa krova.
U tišini noći, skrivenoj, blagoj,
srce se smiruje u bjelini dragoj.

Dim iz dimnjaka nebo grije,
vrijeme na tren sporije bije.

Pod pahuljama, u tom trenu,
zima čuva bajku njenu.

Možeš li riješiti sve zagonetke samostalno? 

1. Šta ima kotače, a ne vozi?

2. Šta leti bez krila?

3. Šta ima uši, a ne čuje?
 

4. Šta ima noge, a ne hoda? 

5. Šta ima rep, a nije životinja?
 

6. Šta ima vrat, ali nema glavu, i ruke, ali nema dlanove?
  

7. Šta pada, a nikad se ne razbije?
  

8. Šta više uzimaš, to više ostavljaš iza sebe. Šta je to?

9. Šta ima glavu i stopalo, ali nema tijelo?

10. Šta stalno raste, a nikad ne jede?
    

Tačni odgovori:

1.kofer
2.vrijeme
3.lonac
4.stol

5.zmaj (papirnati)
6.košulja

7.kiša
8.koraci
9.odvijač
10.kosa

Kreativni kutak 



IDY:Personalizirana
sveska

Materijal:

* Sveska
* Papir u boji ili stari časopisi
* Ljepilo
* Makaze
* Flomasteri, bojice ili gel olovke
* Selotejp ili prozirna folija (ako ima)

Upute:

1. Izmjerite korice sveske i izrežite papir u boji prema toj
veličini.
2. Na papir zalijepite izrezane slike, riječi ili oblike iz
starih časopisa.
3. Dodajte crteže, šare ili motivacione poruke
flomasterima.
4. Kada završite dizajn, zalijepite papir na korice sveske.
5. Po želji, preko korica možete staviti prozirnu foliju ili
selotejp radi zaštite.

Savjeti:

* Koristite temu (škola, priroda, hobiji).
* Dodajte svoje ime i razred.
* U unutrašnjost sveske možete ubaciti malu
poruku ili citat.

Kreativni kutak 



White Chocolate Raspberry Cheesecake Bars 

Ingredients

Raspberry Sauce (Jam):
� 1 1/4 cup raspberries (fresh or frozen)

� 1/4 cup granulated sugar
� 1/2 tsp lemon juice

� 1 tsp water
� 1 tsp cornstarch + 1 tsp water

Crust:
� 1 1/2 cups graham cracker crumbs

� 1/3 cup unsalted butter, melted
� 2 Tbsp granulated sugar

Cheesecake Filling:
� 16 oz cream cheese, softened
� 6 oz white chocolate, chopped

� 1/4 cup sour cream
� 2 eggs

� 1/2 cup granulated sugar
� 1 Tbsp all-purpose flour

� 1 tsp lemon juice
� 1 tsp vanilla
� 1/8 tsp salt

Instructions:
Prepare raspberry sauce, crust, and cheesecake filling as described in

the recipe text. Bake at
350°F for 29–34 minutes. Chill at least 3 hours before serving.

Delicious Recipes for a Sweet Treat

Fudgy Brownies

� 2 eggs
� 1/2 cup cocoa powder

� 1/2 tsp salt
� 1/2 tsp baking powder

� 1 1/2 tsp vanilla
� 1/2 cup unsalted butter, melted

� 1 cup sugar
� 3/4 cup flour

� 1 cup chocolate chips

Instructions:
 Mix wet and dry ingredients as described.

Bake in a 9x9 pan at 350°F for 28–30
minutes.

Delicious Recipes for a Sweet Treat

Tiramisu Cookies 

� 2 1/4 cups all-purpose flour
� 1/2 tsp baking soda

� 1/2 tsp baking powder
� 1 Tbsp instant espresso powder

� 1/2 tsp salt
� 10 Tbsp unsalted butter

� 1/2 cup granulated sugar
� 1/2 cup brown sugar

� 1 egg + 1 egg yolk
� 1 1/2 tsp vanilla

Mascarpone Frosting:
� 8 oz mascarpone cheese

� 2/3 cup heavy whipping cream
� 1 cup powdered sugar

� 1 tsp vanilla
� Cocoa powder for dusting

Instructions:
 Bake cookies at 350°F for 9–11 minutes.
Frost cooled cookies and dust with cocoa

powder.

ENGLISH CORNER

Delicious Recipes for a Sweet
Treat



„Što je zapisano
ostaje,

a što se pamti
iščezne. “

 Mula Mustafa Bašeskij




